
«БІЗГЕ КЕРЕГІ — ТӘУЕЛСІЗДІККЕ ТІРЕК БОЛАР ДҰРЫС ИДЕОЛОГИЯ, ОНЫ ЖҮЗЕГЕ АСЫРАТЫН ЕЛШІЛ, ІСКЕР, ПАРАСАТТЫ ҚАУЫМ»

Ғарифолла Есім, академик,  жазушы: «Бізге керегі — тәуелсіздікке тірек болар дұрыс идеология, оны жүзеге асыратын елшіл, іскер, парасатты қауым»
– Ғарифолла Есімұлы, еліміздің ең ұлық мерекесі – Тәуелсіздік күні құтты болсын! Осынау мерейлі сәтте өзіңізбен жүздесіп, егемендігіміздің тарихы, бүгіні, келешегі жайлы ғалым, қоғам қайраткері ретіндегі пайымыңызды, алаңыңызды, арман-аңсарыңызды оқырмандармен бөліскеніңізді қалап отырмыз. Жасыратыны жоқ, қоғамда осынау еркіндігімізді оп-оңай қолға түскен олжадай көретіндер бар… Мұндай түсініктің салдарынан тәуелсіздігіміздің қадірін сезіне алмай жүргендей көрінеміз. Шын мәнінде, бұл бақытқа жету үшін қазақ «мың өліп, мың тіріліп» небір қияметті жолдан өтті емес пе?!
Тәуелсіздік – ұлтшылдықтың жемісі
– Әлбетте, тәуелсіздіктің тарихы тым терең, жолы «соқтықпалы, соқпақты». Бұл жолда қазақтың көрмеген құқайы жоқ. Әйтсе де әрбір кезең халқымыз үшін егемендіктің, еркіндіктің құнын арттырып, соған деген ынтасын, қайратын жанып отырды. Біз 1822 жылы Ресей патшасының үкімімен қазақ даласында хандық жойылғаннан кейін толықтай отар елге айналдық. Кенесары Қасымов бастаған көтеріліс жылдары да Ресей бодандығында болдық. Одан бергі ХХ ғасырдың басы, яғни, 1917 жылдан бастап тағы кеңестік империяның қол астында күн кештік. Бұл екі жағдайда да біздің бас еркіндігіміз жоқ еді. Бірінші жағдайды Шоқан Уәлиханов уақытында «Ресей үлкен қырғыз-қайсақ елінің бірігіп кетуінен қауіптеніп оны екі губернияға бөліп тастады» деп жазды. Абайдың «қалың елім қазағым, қайран жұртым» деп жүргені осы халқымыздың бас-басына би болып бөлініп кетіп, торғайдай тозған кезеңі. Кеңес империясы халықтардың тәуелсіздікке деген ынтасын саяси ойынға айналдырды. «Біз бұрынғы патша өкіметінің түрмесі болған халықтарды дербес ел етіп, оларға саяси еркіндік береміз» деп Қазақ ССР автономиясын құрды. Одан соң Қазақстан Советтік Социалистік Республикасы болдық. Бірақ, мұның бәрі аты бар да, заты жоқ, көз алдап, көңіл емексіткен шаралар еді. Өз басында билігі жоқ, өзгенің шешіміне тәуелді күн кешіп жаттық. Бұл біртіндеп ұлт мәселесін тудырды.
– Демек, бізді егемендікке, еркіндікке ұмтылдырған осы ұлтшылдық сана дейсіз ғой…
– Иә, жалпы, ұлт мәселесі отаршылдық жағдайда туады. Біздің азаматтар осы мәселені қате түсініп жүр. Бұрын да айтқанымдай, қашанда ұлтшыл халықтың болашағы бар, ол анау-мынау тарихи кезеңдерде жойылып кетпейді, ұлттық ынтымақтастықтың жолын іздейді. Ұлттық идея қоғамның болмысынан шықпақ, қоғамды қозғайды, оны сапалық өзгертуге алып келеді. Соның нақты айғағы, біз 1991 жылы 1 желтоқсанда алғаш рет өз президентімізді сайладық. Халық өз еркімен ханның тұқымына жатпайтын, Мәскеу ұсынбаған, өз қазағына елдің тізгінін берді. Ол кісі Нұрсұлтан Назарбаев болды. Осы кезден бастап Қазақстанда ұлт мәселесі саяси тұрғыда шешілді. Әрине, ұлтшылдықтың тіл, дін, шекара секілді тағы басқа мәселелері бар. Бірақ та, біз осы жылы, ең бастысы, өз еркімізбен дауыс беріп президенттік басқару жолына түстік. Бұл демократиялық, либералдық қоғамның басы болатын. Ендігі мәселе – елдік мәселе. Демек, біздің тәуелсіздігіміз ұлт мәселесі шешіліп, ұлттан елге айналған кезден басталды. Ел болған кезде тәуелсіздік орнайды.
– Жалпы, тәуелсіздік неден көрінеді? Оның ұлы құндылық ретіндегі өлшемдері қандай?
– Расында, тәуелсіздік деген не? Бізге тәуелсіздікке жету үшін не кедергі болды? Бірінші айтайын, бізде еңбек еркіндігі болған жоқ. Шын мәнінде еңбек деген адамның өз бойындағы мүмкіндіктерін, бүкіл қасиеттерін сыртқа шығарып, болмысын қалыптастыратын құдіретті күш. Оны бізге Жаратушы берді. Дені сау адам еңбек етуі керек. Еңбектің түрлері көп. Онымен адамдардың көбі шұғылданғысы келді. Бірақ, кеңес заманында халыққа совхозда, зауыт-фабрикада ғана жұмыс істеп, кесімді жалақы алуға ғана рұқсат етілді. Жеке ісіңді ашып, бұйым шығара бастасаң алаяқ атандырып, соттатып жіберетін. Шын мәнінде еркіндік болғанда көптеген адамдар ғажап дүниелер жасар еді. Олар, өкінішке қарай, өз бойындағы ерекше қасиеттерді көрсетіп, елдің игілігіне айналдыра алмады. Бұл өз кезегінде барлық саладағы дамуға тежеу болды. Еңбек еркіндігі меншікке қатысты жүзеге асады. Ал, кеңес заманында тек қана мемлекеттік меншік болды. Жекеменшік десе биліктің төбе шашы тік тұрып, оларға ие жандарды кулак, бай деп қудалады. Бұл тәуелділіктің ең басты көрінісі еді. Осының салдарынан Кеңестер Одағы әлемдік өркениеттен тысқары қалды.
Екіншіден, дін еркіндігі болмады. Кеңес заманында біз ресми түрде дінсіздер, яғни, атеистік қоғам құрдық. Өзіміз жоғары оқу орындарында ғылыми атеизм пәнінен сабақ бердік. Одан баға ала алмаған студент мың жерден қабілеті тасып тұрса да, дипломсыз қалатын. Альберт Эйнштейн «Егер ғалымның бойында діни сезім болмаса, онда ешқандай шабыт болмайды» деген. Жалпы, дін – адамның төл қасиеті. Ол – адамның адам ретінде ізгі қасиеттерге, ерекше қабілеттерге ие болу мүмкіндігі. Рас, діннің өріс алуы әртүрлі формада көрініс табады, оны саясат та пайдаланады. Өкінішке қарай, дінсіздер қоғамын құрамыз деген тұста біз дінге байланысты мәселенің бәрін лақтырып тастадық. Жан-жақты жетілген адам тәрбиелейміз деп ақырында адамның адам болу мүмкіндігіне шектеу қойдық.
Үшіншіден, бізде сөз бостандығы болмады. Осының салдарынан адамдар жүрек сөзін, шындыққа суарылған ой-тұжырымдарын, пікірлерін білдіре алмады. Қаншама рухани қазына жұлмаланып, шала-жансар күйге түсірілді. Оқшау ойларға, тың идеяларға тосқауыл қойылып, олардың жүзеге асуына кедергі жасалды. Жұмыста, қызметте басқа әңгіме, үйде басқа әңгіме айтылып, екіжүзділік өріс алды. Ең ауыры, осы ас- үйден басталған үрдіс саясаттың құралына айналды.
Содан кейін тұлға еркіндігі болмады. Абай айтқандай, тумысынан өзгеден дара, ортақ қалыпқа сыймайтын, таным-түсінігі, ойлау деңгейі өзгелерден артық адамдар болады. Олар шешендігін, көсемдігін көрсетпей жүре алмайды. Кеңестік одақ кезінде сондай тұлғалар еркіндіктің болмауынан дағдарысқа түсті. Олардың көбі шарасыздықтан араққа салынып кетті. Маскүнемдік әуелі орыстан, одан соң соғыстан, бұдан кейін тәуелділіктен келді. Біз тек арақ деген тажалдың уысына түскен шығармашылық адамдарын ғана білеміз. Шын мәнінде қаншама елге тұтқа болар ерек жандар осы кеселдің құрбанына айналып кетті десеңші. Араққа мас етіп ұстау тәуелсіздікке жібермеудің бір жолы еді. Осындай мәселелердің бәрі жинала келе қазақтың бойында тұнған намысын, рухын қайрап, тәуелсіздікке деген сұранысын, қажеттілігін ширықтырды. Жалпы, біздің халықтың бойында еш нәрсемен көмкеріп, жауып тастай алмайтын бабалар рухы, аталар даңқы, батырлар сесімен сіңген ерекше өр рух бар. «Болат қылыш қын түбінде жатпайды» дегендей, сол алапат күш қайта-қайта атой салып, жер-жерде әртүрлі қозғалыстарға түрткі бола берді.
Желтоқсан көтерілісі сан және сана жағынан өскендігімізді көрсетті
– Иә, соның бірі 1986 жылғы Желтоқсан көтерілісі болып бұрқ ете түсті. Ел тағдыры үшін осындай нартәуекелге бел буып, алаңға шыққан қауымның дені сол кезде жиырманың о жақ, бұ жағындағы жастар болатын. Сіз бұл құбылысты қалай түсіндіресіз? Неліктен олар аға-апалары дауалай алмаған шешімді қабылдап, тәуелсіздіктің жолында бастарын бәйгеге тікті? Шын мәнінде бұл кеңестік саясат қылышынан қан тамып тұрған кезде өте қауіпті қадам еді ғой. Соның айғағындай, оның салқыны қаншама жанның тағдырын тұл етті…
– Мен ол заманды жақсы білем, сондықтан, бұған дейін қалыпты жағдайдай көрінген Орталық комитет хатшысының орыстан тағайындалуына осындай қарсылықтың болуы мені таңғалдырды. Расында, Қазақ елін өзге ұлттың басқаруы бәріміздің жүректегі қыжылымыз, жан жарамыз еді, оған бәріміз де іштей қарсы едік. Әйтсе де оны ашық айтуға біздің дәтіміз бармады. Ал, жастар бірден осындай қадамға барып, қарсылық көрсетті. Қазіргі ақпараттық технологияның заманы болса, олар тіпті ешкімге дес бермейтін еді. Жастардың осы әрекеті бүкіл Кеңестер Одағына біріккен республикалардың тағдырын шешті. Мұны қазір мойындайтындар аз емес. Мен былтыр Киевке барып, украин тілінде шыққан «Агония социализма» атты кітабымның тұсаукесеріне қатысқан едім. Сонда Киевтегі Тарас Шевченко атындағы университеттің профессоры, әріптесім Иван Сергейчук қазақтардың еркіндікке, тәуелсіздікке деген қуатын айрықша бағалап, бірінші либералдық, демократиялық қозғалысты 1986 жылы қазақтардың бастағанын атап көрсетті.
Жастардың бұл белсенділігін мен сол кездегі қазақтар санының республикада әлдеқайда көбейіп, 40 пайызға жетіп қалғанымен байланыстырамын. Жалпы, сан сапаға әкелетін фактор ғой. Алматыға жан-жақтан жиналып, қарасы көбейіп қалған олар сол кездегі қазақтардың ауыр тұрмысын, оларға жасалған тілдік, ділдік қысым, шектеулерді көріп шыдай алмады. Елде тәуелсіздік болмай, халықты өз ұлтымыздың өкілі басқармай еңсе көтере алмайтынымызды, дербес мемлекет болып қалыптаса алмайтынымызды жұлын-жүйесімен ұғып түйсінді. Сөйтті де, бір-біріне арқа сүйеп алаңға шықты. Ал, сол кезде отызды орталап, қырыққа қадам басқандар мұндай наразылық көрсететін халде емес еді. Саннан бұрын, санаға сіңген социалистік тәртіп етектен тартып тұрды.
1986 жылғы оқиғада халықтың санмен қатар, сана жағынан өскендігі анық аңғарылды. Халық ендігі жерде бас шұлғи беруге болмайтындығын, өз елінің азаматы, иесі тек қазақ екендігін сезінген еді. Өйткені, олар «Менің Қазақстанымды» айтып шықты. Кейін осы ән еліміздің әнұранына айналды. Сонымен қатар, біздің тоталитарлық жүйеге қызмет еткен жалдамалы коммунистік қазақтардың жағымпаздығы көрінді. Абай айтқандай, «үйден үрген итке ұқсағандардың» әсіресе зиялылар арасында жиі кездескені өкінішті-ақ. Осының салдарынан бұл маңызы зор оқиға уақытында өз бағасын, мәртебесін иелене алмай, оған қатысқан жастардың тағдыры тәлкекке айналды.
– Осының салқыны әлі де байқалатындай. Сіздіңше, Желтоқсан көтерілісі қоғамға салған ой, көтерген рух, жаңғыртқан тарих өз деңгейінде зерделенді ме?
– Өкінішке қарай, Кеңестер Одағының іргесін шайқалтып, оған әр халық үшін өз бостандығы, еркін өмірі басты құндылық екенін ұқтырған осы көтерілістің бүгінде маңызы төмендеп, ыстық лебі суып қалды. Оның тарихи мәніне халық болып терең бойлай алмадық. Тарихшылар, саясаттанушылар, философтар бұл тақырыпты айналып өткенді дұрыс көреді. Билік те, қалыптасып қалған идеологиялық актив те оны қозғауға ынта танытпады.
– Мұның себебі неде деп ойлайсыз?
– Өйткені, бұл көтеріліске тікелей қатысты адамдар бар. Оның біразы әлі ат үстінде жүр. Сол кездегі газеттерді оқысаңыздар, кімнің не айтқаны түсінікті болады. Екі рет конференция болды. Сонда кезінде құрметке ие болған бір ғалым ағамыз «Алашорданың реакциялық мәні ашылған жоқ» деп жар салып еді. Негізі, Желтоқсан көтерілісіне қатысты мәселемен тарихшылар айналысып, оның тарихи сабақтастық мәнін зерделеу керек. Өз басым осы тақырыпта бірнеше мақала жаздым. Бұл көтерілісті «қазақ халқының ұлтшылдығының көрінісі» деп кезінде біздің жауларымыз жақсы анықтап берді. Өкінішке қарай, осыған өзіміз қарсы шығып, «біз ұлтшыл емеспіз» деп ақтала бастадық. Бұл түбірімен қате сөз. Мұның бәрі санаға сіңген социалистік идеологияның салдары. Бізге осыдан толық арылмай, алға басушылық жоқ.
Тірегіміз – «Бір ел, бір мектеп» жүйесі
– «Толық тәуелсіздікке жету үшін өтіріктен арылу керек» деп жүрсіз. Ол қандай өтірік?
– Рас, тәуелділіктен құтылудың басты шарты – өтіріктен арылу. Ол өтірік –социализм. Одан құтылу үшін тәуелсіздік баянды болуы керек. Тәуелсіздік болуы үшін тәуелсіз философия, тәуелсіз саясат болуы керек. Біз әлі сол Маркс айтты, Кант айтты, Гегель айтты деп отырамыз. Ал, өзіміздің Қорқыттан бастап, әл-Фараби, Жүсіп Баласағұн, Махмұт Қашқари, Махамбет, Абайларға шекемізден қараймыз. Негізі, қазаққа қажет нағыз шын сөзді осы тұлғалар айтқан. Ал, социализм кезіндегі ақын мен жазушының 90 пайызы өтірік айтты. Мысалы, Сәбит Мұқановтың «Ботагөзі» – саяси ертегі.
– Сондықтан, не істеуіміз керек?
– Ең басты құндылығымызды анықтауымыз керек. Ол – жеке адамның еркіндігі, елдің еркіндігі. Әрбір адам бір халықтың ұлы болып, сол халықтың азаматы болып өмір сүруі керек. Бұл отбасындағы тәрбиеден бастау алып, балабақшада, одан соң мектепте жалғасын табуы шарт. Мен соңғы жеті-сегіз жылдан бері Қазақстандағы білім жүйесі «Бір ел, бір мектеп» стандартына көшуі қажеттігін айтып келемін. Мұның мәні еліміздегі барлық балабақша мен бастауыш мектептер тек қана мемлекеттік тілде оқытуы қажет дегенді білдіреді. Үш тілдегі білім бесінші немесе алтыншы сыныптан басталуы керек. Білім және ғылым министрлігі білім берудің осындай стандартын жасауға кірісетін кез әлдеқашан туды. Өйткені, бұл – құндылыққа қатысты мәселенің дұрыс шешілуінің бірегей жолы. Егер бала ұлтына қарамай, бастауыш бес сыныпты мемлекеттік тілде оқыса, ол ешқашан халқын, елін ұмытпайды. Бұл біздің қоғамдағы орыстілді, қазақтілді деген мәселенің жойылуына алып келеді. Біз осыған бара алмай отырмыз. Бұл тағы да санамызға орныққан социалистік идеяның салдары.
Бәрі мектепте қалыптасады. Баланы орыс мектебіне берсең, оны қазақ болуға емес, орыс болуға ықпал етесің. Бұған белгілі деңгейдегі орыс мектебіндегі білім сапасының жоғарылығы әсер етіп отыр. Онда, әсіресе, орыстың тарихын, әдебиетін өте жақсы оқытады. Бұл пәндердің мұғалімдері орыстың патриоттары болды. Ал, қазақ әде биеті, тарихы айтылмайды. Осының салдарынан ой-санасы қалыптасып үлгермеген жас бала еріксіз қазақта түк жоқ деп ойлайды да, ақыры орыс болуға ұмтылады.
Білім, тәрбие жүйесі социализмнен арылмай, жаңа либералдық-демократиялық құндылықтарға бет бұрмай, толық тәуелсіздік болмайды. Тәуелсіз сананың толыспауы өте қауіпті жайт. Елбасы жуырда жасаған жолдауында да қазіргідей алпауыт мемлекеттердің текетіресінде амал табу керектігін айтты. Егер еліміздің солтүстік аймақтарында кімдер Ресей, кімдер Түркия жағына шығатындығы жөнінде сауалнама жүргізілсе, ондағылардың 80 пайызы Ресейді таңдайтыны хақ. Мұның ақыры солтүстіктегі осы көршіміздің біздің жерге көз алартуына алып келіп, бір-ақ сәтте елдік, аумақтық тұтастығымызға қауіп төнуі ғажап емес. Сондықтан, тәуелсіздікті құндылық ретінде бағалап, оны баянды етудің барлық мүмкіндіктерін іске асыру өте маңызды.
Мәңгілік елдің тұғыры
– Сөзіңіздің ақиқат екені анық. Бұл қазақ қауымы үшін басты арман, мақсат болып отырған Мәңгілік ел идеясын жүзеге асырудың да берік тұғыры бола алар еді…
– Иә, Қазақ елі мәңгілік болуы үшін тәуелсіздік мәңгілік болуы керек. Біз ешбір елге кіріптар күй кешпей, тек өзіміздің ақыл-ойымызға, еңбегімізге тәуелді болған кезде ғана осы мақсатқа жетеміз. Бұл үшін не істеу керек? Осыған жауап ретінде менің жетекшілігіммен Еуразия университетінің философия кафедрасының оқытушылары жасаған «Мәңгілік ел» бағдарламасы жайлы айтқым келіп отыр. Онда біз Мәңгілік ел болудың жеті постулатын айқындадық. Жекелеп тоқталатын болсақ, оның біріншісі – қазақтар ауқатты болуы керек. Өйткені, қазақтар бай болмаса, өз басына иелік ете алмай, басқа елдің дәулетті адамдарының құлына айналады не болмаса қаңғырып кетеді. Мұндай жағдайда күнкөріс басты мәселеге айналады. Ол үшін не қажет? Осыдан барып қазақтың іскер болуы қажеттігі туындайды. Бұл – екінші постулат. Яғни, біздің философия іскерлікке дайындауы керек. Қазақтарға неопрагматизм қажет. Осының арқасында Жапония, Германия байып кетті. Үшінші постулат – елдің өзінің дәстүрінен айырылмау керектігін айқындайды. Себебі, ұлттық дәстүрді сақтамасаң, сен қазақ болмайсың. Төртінші – ұрпақ сабақтастығы. Бұл ұлттық құндылықтардың ел болып ұйып, болашаққа қадам жасаудағы атадан балаға, баладан немереге жалғастығының, яғни, сабақтастығының маңыздылығын көрсетеді. Бесінші постулат – қазақ қызы идеясы. Қазақ қызы болмаса, қазақ болудан қаламыз. Яғни, ұлттық құндылықтарымыздың сақталуы, оларға деген құрмет осы ананың өнегесі арқылы қалыптасады. Сондықтан, қыз баланың тәрбиесі, жағдайы қашанда ерекше назарда тұруы керек. Алтыншы постулат –жаңаша және инновациялық деңгейде ойлай алатын қазақ. Қазақ өзінің абсолютті инновацияға негізделген ұлттық брендін жасауы керек. Сонда ғана ол дамудың шыңына шығып, өркениетті елдермен теңесе алады. Жетінші постулат– жақсы қазақ, яғни, әрбір ісінде ізгілікті ту еткен, ешкімге қиянат жасамайтын парасатты қазақ. Міне, осындай ілкімді іскер, ұлттық дәстүрге адал, қыз баланы құрметтейтін, ұрпақтар сабақтастығын сақтайтын, жаңа инновациялық деңгейде ойлайтын парасатты қазақ болғанда ғана Қазақ елі мәңгілік болады. Біз осы постулаттардың әрқайсысы бойынша пәндер мазмұнын құрып, оларды оқу бағдарламасына енгіздік. Меніңше, осы пәндер еліміздің барлық оқу орындарында оқытылса, ұлтқа тұтқа, елге тірек болып, қазақты мәңгілік ел ететін тұлғаларды өсіріп шығарған болар едік. Тәуелсіздігіміз нығайып, төрткіл дүниеде төрт құбыламыз түгел күн кешер едік.
Шын мәнінде қазақта бәрі бар. Халқымыз әр тасы көнеден сыр шертетін ескерткіш, қойнауы толы кен, төсі шүйгінді гүлзар мен ну орманды Ұлы даланың иесі. Елбасымыз қазақ жерін Ұлы дала деп атау жайлы идеяны бекер көтерген жоқ. Бүгінде бүкіл әлем экологиялық таза өнімге ділгір болып отырған уақытта кең дала – экономикалық үлкен фактор. Онда тонналаған адам ағзасы үшін қажет минералды тұздар, дәрумендер жатыр. Нағыз бренд – осы. Көзін тауып ұқсата алсақ, дүниежүзінің байлары пайдалы өнім, таза ауа үшін біздің елімізге ағылар еді. Жеріміздің әр телімі, тау-тасымыздың кез келген бұрышы іскер адам үшін шаруасын дөңгелетіп, табысқа кенелуіне қолайлы. Бізге керегі – тәуелсіздікке тірек болар дұрыс идеология, оны жүзеге асыратын елшіл, іскер, парасатты қауым.
	– Әңгімеңізге рақмет.

